Nafarroako Parlamentuko Mahaiak, 2015eko irailaren 28an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita banda zabala hedatzeko plan berri bat egin dezan berehala Nafarroan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatu eta bozkatzeko:

2010eko martxoan, Nafarroako Gobernuak iragarri zuen abian jarriko zuela Telekomunikazio Azpiegituren Plana, zeinak, hil horren 9an igorritako prentsa-oharraren arabera, “ahalmen handiko sare bat” zertuko baitzuen, “industrialdeak, zentro teknologikoak, unibertsitateak eta erakundeak konektatuko dituena”.

Hasierako inbertsioa 3.889.651 eurokoa izan zen, eta urte anitzeko gastua baimendu zen; halatan, plan horrek lehentasunezko jarduketak ezarri zituen; besteak beste, zuntz optikoa hedatzea Vianaraino Estellerrian, Zangozaraino, Sakanaraino eta are Pirinio alderaino.

Gaur den egunean, arestian aipatutako eskualdeetan ez dute ikusi banda zabala heltzen beren fabriketara, enpresetara, ikastetxeetara, osasun etxeetara; ezta, jakina, bizilagunen etxeetara. Gure foru komunitatearen garapen ekonomikorako lehentasunezko inbertsio horretan gertatutako paralisia freno bat da industria-sarearen hazkunderako eta lehiakortasunerako, eta eskualde haietan bizi direnen aukera berdintasunerako.

Erabaki proposamena:

Nafarroako Parlamentuak Nafarroako Gobernua premiatzen du berehala taxutu dezan Nafarroan banda zabala hedatzeko plan berri bat, inbertsiorako funtsak ezarriz 2016ko aurrekontutik hasita eta mapa bat prestatuz, zeinean konpromiso bat ezarriko baita herrien, industrialdeen eta intereseko espazioen araberako irismen-konpromisoari, aurreikusitako konexio-abiadurari eta gehienezko exekuzio-epeei dagokienez.

